
Skýrsla stjórnar Betri samgangna fyrir 2022 

Að baki er annað heila rekstrarárið og má segja að það hafi gengið með ágætum. Fastráðnir 

starfsmenn eru nú þrír, en Þorsteinn Hermannsson var fastráðinn á árinu sem forstöðumaður 

þróunar, eftir að hafa verið tímabundið ráðinn í eitt ár. Auk hans starfa Davíð Þorláksson 

framkvæmdastjóri og Þröstur Guðmundsson forstöðumaður þróunar hjá fyrirtækinu. Ýmsum 

verkefnum er úthýst, til dæmis fjármálum til KPMG og kynningarmálum til Athygli og Aton JL, auk 

þess sem við vinnum auðvitað með fjölmörgum verkfræðistofum og öðrum ráðgjöfum að verkefnum 

okkar. Ljóst er að fjölga verður starfsfólki eftir því sem umfang verkefna fyrirtækisins eykst. 

Samstarfið í stjórninni hefur gengið frábærlega, en það voru haldnir 17 stjórnarfundir á árinu. 

 

 

Það eru tvær hliðar á Samgöngusáttmálanum; fjárfestingar og fjármögnunin.  Við skulum byrja á 

fjárfestingunum. Eins og kunnugt er skiptast þær í fernt; stofnvegi, Borgarlínuna, hjóla- og göngustíga 

og öryggi og flæði. Það má sjá stöðu þessara verkefna á vef okkar, betrisamgongur.is, og er hún 

uppfærð þegar þörf krefur.  

Sáttmálinn mælir fyrir ellefu stofnvegaframkvæmdum. Þremur þeirra er þegar lokið og sú fjórða er á 

lokametrum. Allar meginleiðir af höfuðborgarsvæðinu verða tvöfaldaðar, mislæg gatnamót koma á 

mótum Reykjanesbrautar og Bústaðavegar, Arnarnesvegur verður kláraður að Breiðholtsbraut, flæði 

um Reykjanesbraut í gegnum Hafnarfjörð verður bætt og bílaumferð sett í stokka á Sæbraut, 

Miklubraut og Hafnarfjarðarvegi í Garðabæ. 

Borgarlínan verður hágæða almenningssamgöngukerfi sem byggir á góðum stöðvum og vönduðum 

vögnum sem aka sem víðast á sérakreinum í miðju vegar svo þeir verði ekki fyrir truflun af 

bílaumferð. Þannig er tryggð hærri tíðni, styttri og áreiðanlegri ferðatími og meiri þægindi; allt 

lykilþættir í að auka fjölda þeirra sem nýta almenningssamgöngur. Undirbúningur vegna 

Borgarlínunnar gengur vel og fyrstu framkvæmdir hefjast á þessu ári. 

Mikil aukning hefur orðið á notkun hjólastíga, ekki síst vegna mikillar fjölgunar á hlaupa- og 

rafmagnshjólum. Ég hef meira að segja gerst svo nútímalegur að hafa prófað Hopphjól. Kannanir 

sýna auk þess að fleiri vilja hjóla og þau sem hjóla að staðaldri til vinnu eða skóla eru hamingjusamari 

en við hin. Fyrir fjármuni Samgöngusáttmálans er þegar búið að leggja 13,1 km af nýjum hjóla- og 

göngustígum, ljúka undirgöngum við Litluhlíð og við Sprengisand og undirgöng á Arnarneshæð eru 

langt komin. 

Auk ýmissa minni framkvæmda til að auka umferðaröryggi og bæta flæði á stofnvegum falla 

sameiginlegar umferðarljósastýringar undir liðinn öryggi og flæði. Fjárfest hefur verið í þeim lið eins 

og sáttmálinn gerði ráð fyrir. 

 

Framkvæmdastjóri mun fara yfir hvernig fjárfestingum hefur miðað í krónum og aurum þegar hann 

fer fyrir ársreikninginn hér á eftir. 

Þá er það fjármögnunin. Hún felst í framlögum frá hluthöfum, flýti- og umferðargjöldum og 

Keldnalandinu. 

Í mörgum löndum í kringum okkur, m.a. Svíþjóð, Noregi og Bretlandi, hafa flýti- og umferðargjöld 

verið sett á til að fjármagna fjölbreyttar samgönguframkvæmdir, bæta umhverfi og draga úr 

umferðartöfum. Yfirleitt eru þau útfærð þannig að miðsvæði í borgum er skilgreint og sjálfvirkur 

búnaður skráir þau ökutæki sem aka inn eða út af svæðinu. Eigendum þeirra er svo send rukkun fyrir 

það. Mikilvægt er að útfærsla sé með þeim hætti að gjöldin leggist ekki um of á tekjulága eða íbúa í 

tilteknum hlutum höfuðborgarsvæðisins frekar en öðrum. 

Það er Alþingis að ákveða hvort farið verður í gjaldtökuna, og hvernig hún verður útfærð, eða hvort 

að þessi þáttur sáttmálans verður fjármagnaður af fjárlögum. Mér finnst hins vegar sanngjarnt að 

þeir sem nota umferðarmannvirki, og valda umferðartöfum, greiði fyrir það frekar en hinn almenni 

skattgreiðandi. Svo ég taki dæmi af handahófi: Af hverju ætti Árni Sigfússon, íbúi í Reykjanesbæ, að 

greiða hærri skatta en ella vegna umferðarmannvirkja á höfuðborgarsvæðinu sem Árni Mathiesen, 

íbúi í Hafnarfirði, er að nota og umferðartafa sem hann veldur. 

Í febrúar 2023 stofnuðu fjármála- og efnahagsráðuneyti og innviðaráðuneyti verkefnastofu sem 

vinnur með ráðuneytunum að mótun tillagna um nýtt fyrirkomulag tekna af vegasamgöngum til 

framtíðar, meðal annars um flýti- og umferðargjöld. Við höfum skilað okkar vinnu til þeirra til nánari 

athugunar og vinnslu. Ég hvet ríkið til að leggja gjöld sem þessi á sem fyrst að undangengu samráði 

við íbúa og hagsmunaaðila. 

Allur ábati af uppbyggingunni á Keldnalandi mun renna til verkefna Samgöngusáttmálans. Fljótlega 

eftir að Betri samgöngur tóku til starfa hófum við samstarf við Reykjavíkurborg um þróun og skipulag 

landsins, sem er á byrjunarreit. Alþjóðlegri þróunarsamkeppni hefur nú verið hleypt af stokkunum en 

um er að ræða nýjan borgarhluta með a.m.k. 10.000 manna byggð og atvinnuhúsnæði fyrir 5.000 

störf. Ég er þess fullviss að landið mun skila talsvert meiri verðmætum en þeim 15 milljörðum sem 

sáttmálinn gerði ráð fyrir. 

 

 

Við leggjum mikið upp úr góðu upplýsingaflæði um stöðu verkefna Samgöngusáttmálans. Fyrirtækið 

skilar á sex mánaða fresti skýrslu um stöðu og framgang verkefna til stýrihóps sem skipaður er 

forsætisráðherra, fjármála- og efnahagsráðherra og innviðaráðherra fyrir hönd ríkisins, auk þriggja 

fulltrúa sveitarfélaganna, sem eru borgarstjóri og formaður og varaformaður Samtaka sveitarfélaga á 

höfuðborgarsvæðinu. Upplýsingar eru svo veittar hluthöfum hér á aðalfundinum og auðvitað alltaf 

þegar fulltrúar hluthafanna óska eftir því. 

Ársreikningur er áritaður athugasemdalaust af Ríkisendurskoðun. Í endurskoðunarskýrslu þeirra eru 

aðeins tvær ábendingar og athugasemdir. Annars vegar er almenn ábending um mikilvægi ábyrgðar 

stjórnar á gerð og framsetningu ársreiknings og ábyrgð hennar á því innra eftirliti sem nauðsynlegt er 

að sé til staðar við gerð og framsetningu ársreikningsins. Hins vegar er bent á að við höfum átt í 

erfiðleikum með að fylgjast með kostnaði og framvindu framkvæmda hjá Vegagerðinni þar sem 

stofnunin hefur ekki náð að uppfylla að fullu ákvæði Rammasamnings sem gerður var við þau árið 

2021. Vinna er í gangi með Vegagerðinni við að bæta úr því með virku rafrænu mælaborði sem sýnir 

stöðu verkefna frá degi til dags. 

 

 

Árið 2023 er fimmta ár gildistíma Samgöngusáttmálans en þó eru aðeins rúmlega tvö ár eru síðan að 

fyrirtækið tók til starfa samkvæmt lögum nr. 81/2020. Stýrihópurinn ákvað í mars að uppfæra 

sáttmálann og fela okkur að koma með tillögur þar að lútandi fyrir lok maí. Ljóst er að upphaflegar 

áætlanir hans voru mjög óraunhæfar auk þess sem verðlag hefur hækkað mikið síðan. Auk þess sem 

skipaður yrði viðræðuhópur af hálfu ríkisins og sveitarfélaga til að vinna með okkur að því og koma 

með tillögur til stýrihópsins. Viðræðuhópurinn er að taka til stafa en við höfum strax hafið þessa 

vinnu í góðu samstarfi við Vegagerðina og ráðgjafa. Við munum skila okkar tillögum til 

viðræðuhópsins í lok maí eins og gert var ráð fyrir og vonandi mun honum og stýrhópnum takast vel 

til með því að klára uppfærslu sáttmálans með viðauka við hann. 

 

 

Hér hef ég stiklað á stóru í starfseminni á síðasta ári og ég vil nota þetta tækifæri til að þakka gott og 

ánægjulegt samstarf innan stjórnar og við starfsfólk. Jafnfamt þakka ég gott og árangursríkt samstarf 

við hluthafa okkar. Vænti ég áframhaldandi góðs samstarfs í framtíðinni. 


